
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

કરે વિચાર નગરનો ધણી, આ વેળા કોણ ધોવાતણી;

ભૂત પ્રેત કે વ્યંતર હશે, બોલાવતામાં નાશી જશે.  ૨૫

છાનોમાનો પાસે ગયો, એટલે ધોબી ધોતો રહ્યો;

સંગાથે બોલ્યા બેહુ જણા, ભય પામ્યા તે મનમાં ઘણા,  ૨૬

કોણ કોણ કોણ કરી દીધો સાદ, માંહોમાંહે લાગ્યો વાદ;

રાજા જાણે કોઇ ધોબી મુવો, ભડભડતો કે ભૂત જ થયો.  ૨૭

પરિયટ જાણે કોઈ આવ્યો પ્રેત, કપટે કરવા મુજશું હેત;

એવો મનમાં સંદેહ પડ્યો, રાજાને મન ક્રોધ જ ચડ્યો.  ૨૮



દોહરો.



રાજા કહે તું કુણ છે, આ વેળા આ દિશ;

બોલ સાચું ઉતાવળો, નહિ તો છેદું શીશ.  ૨૯

ભૂત ભેગો બીતો નથી, ડાકણ કહાડું દૂર;

રાક્ષસને રોળું અમો, તુજને કરું ચકચૂર.  ૩૦

ત્યારે પરિયટ બોલિયો, આણી મનમાં તાપ;

તુજથકી બિહિતો નથી, શું છે ભૂતના બાપ?  ૩૧

રાજા કહે પ્રથમ કહું, હું તો મારું નામ;

ત્યાર પછી કહે તાહરું, થાય આપણું કામ.   ૩૨



છપ્પો. -સમસ્યા.



કરું રંકને રાય, રાયને રંક કરીજે;

મારે વશ સહુ કોય, કોઈ વશ અમો ન રહીજે;

અનમી ને હંકારિ, વાત સહુ દિલમાં દાખું;

પુત્ર મિત્ર સહુ જન, તેમને લેખે રાખું;

મારણ પાલણ માનવ અમો, પરદેહી જીવ ઘાલું નહીં;

લક્ષ જીવ સાથે નિત નીસરું, તે એકલો આવ્યો અહીં.   ૩૩



ચોપાઈ.



તે પરિયટે વિચારવું મન, એ તો મારો નંદરાજન;

ચતુરશિરોમણિ એ છે રાય, હું છું પણ એની પ્રજાય.  ૩૪

એણે નામ સમસ્યામાં કહ્યું, લક્ષણ જોતામાં મેં લહ્યું;

હું પણ રાખું મારી મામ, કહું પટતરે મારું નામ.   ૩૫

